
					此页尚未校对




　上諭衆問顚言輒來白至馬當見江䐁戲波中顚曰水

怪見之損人多　上聞之怒令投顚於江中久之與衆偕

來　上曰何不死之衆曰頻擲不能死　上乃更與同食

食罷顚整容飾衣若遠行狀趨近　上前曲腰伸頸謂

上曰你殺之　上曰且未殺姑縱汝行顚遂去莫知所之

後有人見顚在廬山中有御製周顚仙傳○　上方伐友

諒未還士誠脇元守臣請封王爵不報遂自稱王改國號

曰吳弟士信稱丞相卽姑蘇治宮殿置官屬元遣使徵其

糧不與士誠專制江浙

九月　上班師還吿廟至論功行賞賜常遇春廖永忠及

兪通海田餘賜金帛有差

十月　上親征陳理至武昌列兵於四門立栅圍之又於

江中聯栅爲長寨絕其出入之路

十二月　上還建康命常遇春總督諸將守營栅諭之日

彼猶孤豚處牢中欲出無由久當自服若來衝突甚勿與

戰但堅守營栅以困之不患城不下也甲寅　上至建康

戊午閱武於雞籠山

